
Uda 

MaratiLa - Yolanda Arrieta 

Artean informazioa ez zen mugitzen. «Noiz hasten da uda? Ekainaren 21ean». Eta puntu. 

Puntu hura koma bilakatu da orain. Urtaroen hasiera astroen ez dakit zer joeraren arabera kalkulatzen denez, urte batetik bestera aldatzen da data. Ziur aski horrela izango zen duela hogeita hamar urte ere. Gauza da zehaztasun horiek kontu zientifikotzat hartzen zirela, eta gaur egun, detaile berberak kaleko jende arruntaren ahotan dabiltzala, bezperako futbol partidaren komentarioak balira bezala. 

Dena den, atzo egunkarietan begira jardun arren, ez nuen uda hasierari buruzko aipamenik batere aurkitu. 

Honek guztiak zer pentsatua eman dit. Inoiz baino informazio gehiago iristen zaigu eskuetara, baina era berean -eta agian horrexegatik- informazio horren zati txiki bat baino ez da -ez dugu- notizia bilakatzen. Botere-guneetatik informazio horren trataera erabat zaintzen dela zioen herenegun Chomsky-k. «Irudia saltzen da; pertsonaia. Herritarrei gauza asko ezkutatzen zaie; eta, era berean, jendeak ez ditu gauzak sakon ulertzen, gauzak ez direlako galdetzen». 

Ez diot arrazoirik kentzen, baina badakizue gauza bat? Data zehatzari itxaron gabe ospatuko dudala aurtengo solztizioa, kilker doinua aditzeko tarte bat oparituz neure buruari. 

Eta informazio, notizia eta albiste guztiak daudela hor, udazkenaren zain. 

Orduantxe hasiko naiz galderak egiten. 

(Nahiz eta, ziur aski, inork erantzunik ez eman). 

